
АГРОӨНЕРКӘСІПТІК КЕШЕНІНІҢ ИННОВАЦИЯЛЫҚ ДАМУЫ

Капанова, Н.Б., Кожабатчина Г.М.

Агроөнеркәсіптік кешен ұлттық экономиканың ең басты бөлігі болып
табылады, мұнда қоғамның тіршілігі үшін маңызды өнімдер өндірілетін және
үлкен экономикалық әлеует шоғырланған. Оның шешуші шамада дамуы
экономиканың барлық саласының жағдайын, мемлекеттің азық-түлік
қауіпсіздігі деңгейін және қоғамдағы әлеуметтік-экономикалық жағдайды
анықтайды.

Республикамыздың агроөнеркәсіп кешені экономиканың аса маңызды
саласы және экономикалық дағдарысты жою, тамақ және жеңіл өнеркәсіптерін
дамыту, саяси-әлеуметтік тұрақтылықты қамтамасыз ету жолында шешуші рөл
атқарады. Ауыл шаруашылығы – бұл еліміздің экономикасын биікке
асқақтататын маңызды салалардың бірі болып табылады. Ауыл шаруашылығы
дегенде,  ойымызға бірден кең байтақ жеріміз, төрт-түлік малымыз, егінді
алқаптарымыз оралады. Осы табиғаттың берген сыйын жоғалтпау үшін ауыл
шаруашылығының жағдайын жақсартатын бір әдіс-тәсілдер керек сияқты.

Экономикалық дамудың жаңа ұстанымын ғылым, инновациялық қызмет,
қазіргі ақпараттық технологиялар негізіне енген инновация ретінде қарастыру
қажет. Осы себептен ғылыми білім, ғылыми зерттеулер стратегиялық ресурс
ретінде, өз кезінде ғылыми-техникалық дамуды және инновацияны игеруді
жеделдетеді.

Қазіргі кезеңдегі ұлттық шаруашылықты қайта қалыптастырудың басты
мәселелерінің бірі – экономиканың агроөнеркәсіп саласын тұрақтандыру және
дамыту барысында индустриалды-инновациялық дамуға үлкен мән беру болып
табылады. Осыған байланысты агроөнеркәсіп кешенін инновациялық дамыту
және оның экономикалық тиімділігін арттыру жолдарын іздестіруге арналған
зерттеулер ерекше өзектілікке ие. Жалпы, агроөнеркәсіп кешенінде шаруашылық
қызметтердің түрлерінің өзгеруі және инновацияны игеру, болашақта дамыту
және тәжірибелік ұсыныстарды әзірлеуді қажет етеді. Сонымен қоса,
экономиканы инновациялық дамыту үшін де АӨК технологиялық дамыту
саласындағы мемлекеттің барлық мүмкіндіктері мен ресурстарын пайдалану
қажет.

Агроөнеркәсіптік өндірісті қаржымен қамтамасыз етуде несиелік
механизмнің орны бөлек екені мәлім. Соған қарамастан, осы күнге дейін
экономиканың аграрлық секторындағы қаржы-экономикалық қатынас жүйесінде
ауыл шаруашылығын несиелеу өзектілігін жоймай келеді. Ол ғылыми-
әдістемелік тұрғыда негіздеуді және оны ұйымдастыру жөніндегі ұсыныстарды
қарастыруды талап етеді.



Ал бүгінгі орын алып отырған банк несиелеріне қол жеткізудің күрделілігі
жағдайында ауыл шаруашылығы өндірісінің кең көлемде дамуы теориялық
жағынан да, практикалық тұрғыда да мүмкін емес. Менің ойымша, жалпы, несие
беруде қазіргі таңдалып алынған схема ауыл шаруашылығын дамыту
операцияларын жүргізудің заманауи талаптарына жауап бере алмайды. Бұл
схема, әсіресе, дәл бүгінгі таңда отандық ауыл шаруашылығы, Елбасы
Нұрсұлтан Назарбаев қойған мәселе бойынша, Шығыс Еуропа елдерінің
деңгейіне жетуге ұмтылуға бет бұрған кезде өзін ақтамайды. Шығыс Еуропа
елдерінің ауыл шаруашылығын реформалау кезіндегі тәжірибесін еске алудың
өзі жетіп жатыр. Шығыс Еуропаның бұрынғы социалистік елдерінен
айырмашылығымыз, бізде күні бүгінге дейін республика аграрлық секторын
мемлекеттік реттеудің күшті және белсенді саясаты қажет екендігін ҚР Үкіметі
түсінбей келеді. Ауыл шаруашылығы халықаралық қаржы құрылымдарының
айтуымен мемлекеттің монетарлық саясатының нысаны күйінде қалып отыр.
Осылай отандық ауыл шаруашылығының несие және инвестиция тартуға
тартымдылығын қамтамасыз ету бүгінгі күннің өзекті мәселесіне айналуда. Ал
бұл проблеманы шешуді мемлекеттің белсенді түрде араласуынсыз бірде-бір ел
шеше алмайды. Мемлекеттің аграрлық секторға несие-қаржы механизмі арқылы
қолдау көрсетуге ұмтылысында жүйелілік сипаттың жоқ болып тұрғаны да сол
себепті. Өйткені оның көптеген элементтері заң жүзінде бекітілмеген, сондықтан
да тауар өндірушілер үшін ол болашақтың айқын бағдары бола алмайды.

Негізі, экономикалық ынтымақтастық және даму ұйымының мәліметтері
бойынша, фермерлер табысындағы мемлекеттік көмек үлесі Австралияда – 15,
АҚШ-та – 30, Канадада – 45, Австрияда – 52, Швецияда – 59, Жапонияда – 66,
Финляндияда – 71, Норвегияда – 77, Швейцарияда – 80 пайыз екен. Ал
Қазақстанда ауыл шаруашылығына жұмсалған мемлекет бюджетінің шығыны
2002 жылы 28 770 миллион теңгені құрапты. Немесе ол жалпы ауыл
шаруашылығы өнімінде 5,1 пайызды құраған. Агроөнеркәсіп секторының
нарықтық қатынастарға өтуі институттық ұйымдар құруды қажет етеді.
Институттық ұйымдардың дамуы мен өркендеуі әр елде әр түрлі болғанымен,
оның ауыл шаруашылығын қаржыландыру-несие беруде мемлекеттік реттеуді
құрылымдауы, қызмет көрсетуі және басты бағыттары бірдей. Олардың
жұмыстарының негізгі бағыттары – агроөнеркәсіптік секторын қаржыландыру-
несие беру жүйесі, ішкі ауыл шаруашылығы рыногын, ауыл шаруашылығындағы
өндірістік-құрылымдық қайта құрылуды реттеу.

Азық-түлік өнімдерін тұтынудың қарқынды өсуімен және тұтыну
құрылымының неғұрлым сапалы өнімдер жағына қарай өзгеруімен ел халқының
өсуі орын алуда. Елді азық-түлікпен қамтамасыз етудегі, халықты жұмыспен
қамтуды арттырудағы және республиканы экономикалық дамытудағы ауыл
шаруашылығының рөлін Мемлекет Басшысы бірнеше рет, оның ішінде ҚР
Президенті Н.Ә. Назарбаевтың «Әлеуметтік-экономикалық жаңғырту –
Қазақстан дамуының басты векторы» атты 2012 жылғы
27 қаңтардағы Қазақстан халқына Жолдауында атап өтті.

АӨК-і айтарлықтай нәтижелерге қол жеткізді, яғни нарықтық қатынастар
негізінде өндірістің тұрақты өсуі байқалады, еңбек өнімділігі мен өндіргіштігі
артуда, саланың негізгі қорларын жаңарту және инфрақұрылымын қалпына



келтіру жүргізілуде, негізгі тамақ өнімдері бойынша өзін-өзі қамтамасыз етуге
қол жеткізілді, дәнді, майлы дақылдар, балық аулау өнімдері экспортының
айтарлықтай өсуіне қол жеткізілді. Бірақ та мұнымен ғана шектелмей, келешекте
ары қарай ауыл шаруашылығы саласын тұрақты дамытуды жетілдіру бойынша
инновациялық іс-шараларды жүзеге асыра отырып, өзіндік құны төмен, жоғары
сапалы өнім өндіру арқылы әлемде бәсекелестікте өз орнымызды ала отырып,
жоғары нәтижелерге ие болсақ деймін.

Жалпы, менің бұл тақырыпты таңдауымның себебі мені ауыл
шаруашылығының жағдайы мен тағдыры алаңдатады және қазіргі таңда
нарықтық экономикада бұл өзекті мәселелердің біріне айналып отыр. Осы
талдауда ауыл шаруашылығының проблемалары түгелдей дерлік шешіледі деп
ойлау қате болар, бірақ қайтсе де шешу жолдарын іздестіру артық болмас.


